
 Tranter las pierlas audiovisualas
da Radiotelevisiun Rumantscha tut-
gan segiramain divers dals films
ch’èn vegnids producids en il decurs
dals onns per ils «Cuntrasts». Ils
«Cuntrasts» han remplazzà il 1992
l’emissiun «Svizra Rumantscha», la qua-
la era da sia vart passada al lieu dal «Bal-
cun Tort», l’emissiun da piunier da la
Televisiun Rumantscha. Surtut a partir
dals onns 1990, cun augmentar il temp
d’emissiun dal format d’infurmaziun
«Telesguard» e transfurmar ils «Cun-
trasts» en in format da retschertga ed ap-
profundaziun, èn vegnids creads films
monotematics da tut gener che furman
impurtantas documentaziuns audiovi-
sualas. Ina buna part da quests films,
numnadamain tut las contribuziuns
emessas tranter il 2007 ed il 2015 (in-
clus la repetiziun d’impurtants films
dals onns precedents) , sa lascha empre-
star en la Biblioteca chantunala en for-
mat DVD.

Archivaziun a lunga vista
Suenter esser vegnidas emessas a la tele-
visiun restan las singulas emissiuns dals
«Cuntrasts» per ordinari anc accessiblas
in tschert temp online sin rtr.ch. A mesa

vista las chat-
tan ins sin
Play RTR (re-
sp. sco app sin
play.rtr.ch) e
per part er sin
YouTube. Ed
a l’archivaziun

a lunga vista servan divers sistems in-
terns resp. ch’èn accessibels sur staziuns
publicas (p.ex. FARO, la banca da datas
da medias da SRF, en la Biblioteca chan-
tunala) .

L’avantatg da l’archivaziun digitala è
ch’ins po savens guardar ils films cun far
be dus clics. Ma ins è er dependent da la
decisiun da las singulas redacziuns cura e
quant ditg ch’ils singuls cuntegns stattan
a disposiziun online. Auter èsi qua cun
las emissiuns ch’èn vegnidas archivadas
tranter il 1992 ed il 2015 en la Bibliote-
ca chantunala en format VHS e DVD:
Films pli vegls (a partir dal 1992) èn
avant maun sin VHS, pia en in format
per il qual manca en il fratemp savens
l’apparat da reproducziun necessari; en
format DVD èn accessibels tut ils films
ch’èn vegnids emess tranter la stad 2007
e la fin 2015. Films pli novs na vegnan
percunter betg pli arcunads fisicamain
en la Biblioteca chantunala, damai che
las furmas d’archivaziun èn sa midadas
(cf. survart) .

Emissiuns monotematicas sin DVD
Tgenins films èn pia accessibels en la Bi-
blioteca chantunala en format DVD?
Sper divers films cumparids en vendita –
inclus impurtantas contribuziuns emes-
sas avant il 2007 – (cf. «La preschentazi-
un da l’emna» dals 9 e 16 d’october
2021 ) èn quai – abstrahà d’intgins films
pli curts e collaschas or da l’archiv (seria
da stad «Sas anc?») – radund 200 emissi-
uns da mintgamai 25 minutas che chat-
tà preschenta en ina seria tematica.

Singuls films da l’èra Egloff, en la

quala èn tranter auter vegnidas realisa-
das impurtantas contribuziuns davart
tematicas istoric-culturalas (cf. sutvart) ,
èn medemamain cumparids en vendita
u en accessibels en la Biblioteca chantu-
nala sin DVD (en furma da repetiziuns
emessas tranter il 2007 ed il 2015) .

Facit: Las DVDs cumparidas en ven-
dita resp. che sa laschan empustar en la
Biblioteca chantunala porschan ina bu-
na survista da la producziun da films da
la Televisiun Rumantscha da l’onn 1994
(dapi la reducziun dal temp d’emissiun
sin 25 minutas) fin il 2015, la quala è
stada segnada surtut d’emissiuns mono-
tematicas.

Istorgia
I suonda ina survista da l’istorgia da la
Televisiun Rumantscha, cun resguard
spezial dals «Cuntrasts» e da sias emissi-
uns antecessurs.

Da «Balcun Tort» a «Svizra Rumantscha»
1963: L’emprima contribuziun da la Te-
levisiun Rumantscha cun il titel «Il Bal-
cun Tort» vegn emessa ils 17 da favrer
per commemorar l’anniversari da 25
onns rumantsch sco quarta lingua nazi-
unala svizra; ina segunda emissiun vegn
emessa ils 30 da zercladur. Questas
emissiuns èn vegnidas intermediadas da
TistaMurk.
1965: Augment da las emissiuns dal
«BalcunTort» da duas a sis l’onn.
1969: In element constant dal «Balcun
Tort» è il «Mosaic Grischun»
(1966–1969), davent da l’onn 1969 la
«Cronica Grischuna» cun actualitads da
las regiuns. Il «Balcun Tort» vegn emess
mintga sis emnas, mintgamai durant var
in’ura. Fin la fin dal 1971 èn quai mint-
gamai 8 fin 9 emissiuns l’onn. Quellas
vegnan planisadas da Tista Murk e reali-
sadas daWilliWalther.

Tista Murk banduna il post da pro-
gram a Cuira. Ils 1 1 d’october 1969 sur-
piglia Clemens Pally il post da manader
dal Radio e da la Televisiun Rumant-
scha.
1969: L’emprima emissiun da «Telesco-
la». Il 1970 suondan anc trais ed il 1971

quatter «Telescolas».
1972: Il «Balcun Tort» vegn emess
mintga trais emnas (fin 18 emissiuns
l’onn), el cuzza mintgamai 30 minutas.
Ils onns suenter s’augmenta il temp
d’emissiun anc a 40 fin 45 minutas.
Mintga sonda saira emetta la televisiun
l’«Istorgina da buna notg» en ru-
mantsch.
1973: «Testas Finas», in quiz per sco-
lar(a)s, vegn integrà da nov en il «Balcun
Tort» ed emess quatter giadas ad onn.
1974: L’«Istorgina da buna notg» en ru-
mantsch vegn emessa duas giadas l’em-
na (mardi e sonda) .
1975: Per levgiar la lavur dal manader
dal post da programs stgaffescha la CRR
il ressort Televisiun Rumantscha ed ele-
giaGiusep Decurtins sco manader.
1977: Il «Balcun Tort» vegn emess
mintga quatter emnas, pia 12 fin 13 gia-
das l’onn, mintgamai durant 45 minu-
tas. Quai munta ina reducziun da las
emissiuns rumantschas.
1979: Ils 7 da schaner vegn producì per
l’emprima giada «Contacts», il gieu
tranter duas vischnancas.
1980: Ils 5 da schaner vegn emess l’em-
prim «Telesguard». Quest’emissiun em-
nila d’infurmaziun da diesch minutas
remplazza la cronica dal «Balcun Tort» e
garantescha dapli actualitad. Il magazin
da la dumengia na sa numna betg pli
«Balcun Tort», mabain «Svizra Rumant-
scha». A partir dal 1980 emetta la Tele-
visiun Rumantscha quatter giadas l’onn
«Il pled sin via», in’emissiun da caracter
religius cun suttitels tudestgs.
1984: La fin da mars va Clemens Pally, il
manader dal post da programs, en pen-
siun. Il prim d’avrigl surpiglia Chasper
Stupan la direcziun dal studio regiunal
rumantsch.

Ils 2 da favrer vegn emess per l’em-
prima giada «Dai, Dai, Dai», il gieu
tranter duas uniuns da differents lieus.
1985: Il temp d’emissiun dal «Teles-
guard» vegn augmentà da 10 a 15 minu-
tas.
1987: Ils 26 da favrer emetta la Televisi-
un Rumantscha l’emissiun «Direct
da.. .», in’emissiun d’infurmaziun e di-
vertiment or da las vischnancas.
1988: Davent da quest onn produce-
scha la Televisiun Rumantscha il «Teles-
guard» cumplettamain a Cuira. L’emis-
siun na vegn betg pli filmada, mabain
registrada cun video. La midada da sis-
tem e dal lieu da producziun pussibilite-
scha da resguardar meglier l’actualitad
che cur ch’il «Telesguard» vegniva
montà aTuritg.

Ils «Cuntrasts» e l’èra Egloff
1990: Davent dal settember vegn
dublegiada l’emissiun «Svizra Rumant-
scha», quai vul dir: ella vegn emessa en
media duas giadas il mais. Ella cumpig-
lia uss quatter tips d’emissiuns: «Cun-
trasts», «Muschkito», «Pez a Cup» e

«Direct da.. .».
1 993: Cun «Per las vias da.. .» introduce-
scha la Televisiun Rumantscha in nov
tip d’emissiun per il program da la du-
mengia (quatter giadas l’onn). Dus re-
porters cun mintgamai ina camera da
chau ed in’equipa normala fan ina visita
ad ina vischnanca, rimnan impressiuns e
discurran spontan cun ils abitants.
1994: Davent da Pasca 1994 na vegn il
«Telesguard» betg pli emess la sonda,
mabain trais giadas l’emna: glindesdi,
mesemna e venderdi a las 18.50 durant
6 minutas. L’emissiun da la dumengia
vegn reducida da 45 a 25 minutas, den-
tant emessa mintga dumengia (cun ex-
cepziun da la pausa da stad, dals firads
gronds e da dumengias da votaziuns fe-
deralas) , empè da duas giadas al mais. La
consequenza è che l’emissiun «Direct
da.. .» croda, perquai che 25 minutas na
bastan betg per ina tala emissiun. Ella
vegn remplazzada da l’emissiun «Du-
mondas da.. .». Ina persuna da la Televi-
siun Rumantscha fa dumondas ad ina
persuna ch’ella ha elegì sezza. «Tschà», il
magazin da tempra in pau pli lucca, che
dovra dentant dapli temp e meds da rea-
lisaziun, vegn emess mo durant l’onn
1994.

L’«Istorgina da buna notg» vegn
emessa uss mo ina giada l’emna (empè
da duas) , la dumengia a las 17.20.

A partir dal 1994 vegnan derasadas
tut las contribuziuns da la Televisiun
Rumantscha cun suttitels tudestgs sur
Teletext, cun excepziun da l’«Istorgina
da buna notg».
1995: Midada da structura entaifer il
ressort da televisiun. A partir dal 1995
vegn il manader dal ressort sustegnì en
sia lavur da duas producentas: dad Anita
Mazzetta per il «Telesguard» e da Susan-
na Fanzun per ils «Cuntrasts». La fin
1995 sa retira Giusep Decurtins dal post
da manader da ressort. Ses successur da-
venta Peter Egloff.
1996: L’emissiun «Dumondas da.. .»
vegn remplazzada da «Controvers». In
redactur da la Televisiun Rumantscha
maina ina discussiun cun pliras persunas
davart in tema actual. Realisada vegn
l’emissiun en il studio da la Chasa fe-
derala a Berna.
1997: La Televisiun Rumantscha sa par-
ticipescha per l’emprima giada als dis da
film da Soloturn, suenter che l’emissiun
Cuntrasts pussibilitescha da realisar er
documentaziuns e contribuziuns mo-
notematicas.
1998: Cun il film «Paun jester ha siat
crustas» da Christian Schocher creescha
la Televisiun Rumantscha ina contribu-
ziun che chatta grond’attenziun.
1999: Dapi ils 23 d’avust mintga di «Te-
lesguard» sin SF DRS a las 18.45. Cun
quai è vegnida cuntanschida ina gronda
finamira: mintga di ina fanestra ru-
mantscha en la televisiun svizra.
2000: Contribuziuns da la Televisiun

Rumantscha surpassan ils agens cunfins
culturals e vegnan registradas a l’exteri-
ur. L’emprim film da kino rumantsch
«Increschantüm» realisà cun la Televisi-
un Rumantscha chatta in grond public a
Turitg.
2001 : L’emprim da settember 2001 sur-
piglia Bernard Cathomas la direcziun da
Radio e Televisiun Rumantscha. Quest
onn vegn er lantschà la planisaziun da la
novaChasaRTR.
2002: Peter Egloff, dapi il 1996 mana-
der ed innovatur da la Televisiun Ru-
mantscha, banduna RTR. Mariano
Tschuor mida da SF tar RTR sco nov
manader da la Televisiun Rumantscha a
partir da 2003.

Ulteriur svilup da la televisiun rumant-
scha
2005: Mariano Tschuor daventa sche-
fredactur da RTR, resta dentant mana-
der da la Televisiun Rumantscha. Al
schefredactur suttastat l’entir sectur da
l’infurmaziun d’actualitad da RTR.
Cun quella decisiun vul RTR unir las
redacziuns d’infurmaziun da Radio Ru-
mantsch e Televisiun Rumantscha e
rinforzar la posiziun publicistica RTR
sco chasa da medias ferma en il Gri-
schun.

En il rom d’in nov plan da structura
da SF ha la Televisiun Rumantscha da
midar il temp d’emissiun dal «Teles-
guard» da las 18.45 sin las 17.45 uras.
Da l’autra vart datti danovamain pliras
repetiziuns sin SFinfo, in augment dal
temp d’emissiun per mintga ediziun
(almain 10 minutas) ed in’ediziun sup-
plementara la sonda.
2009: A partir dal matg è la direcziun da
Radio e Televisiun Rumantscha RTR en
ils mauns daMariano Tschuor.
2010: «Minisguard» sa numna la nova
emissiun da televisiun da RTR per uf-
fants. Mintga sonda a las 17.40, e sco
repetiziun la dumengia a las 17.15,
survegnan ils uffants ina survista da quai
ch’è succedì en lur regiun, en il chantun,
en Svizra ed er a l’exteriur. Las redactu-
ras ed ils redacturs elavuran temas rele-
vants da politica, cultura e sport uschia
ch’uffants da la scola primara als pon
suandar. «Minisguard» remplazza l’«Is-
torgina da buna notg» (davosa emissiun
27–12–2009) ch’è stada durant plirs
decennis e per pliras generaziuns in
punct fix la dumengia saira.
2012: Novaziuns en il program da la
Televisiun Rumantscha: «Cuntrasts dis-
curs» cun Rico Valär, «Controvers» cun
Claudio Spescha producì en il studio da
la Chasa federala a Berna e «Cuntrasts
magazin» cun Claudio De Pedrini.
2013: Per festivar l’anniversari da «50
onns Televisiun Rumantscha» vegnan
realisadas en il radio, en la televisiun ed
en l’internet 50 istorgias. Ils 24 d’avust
ha lieu a Cuira la gronda festa d’anni-
versari.
2014: Il prim d’avust daventa Ladina
Heimgartner directura da Radiotelevi-
siun Svizra Rumantscha. Ella è l’empri-
ma dunna a la testa da RTR e la
tschintgavla directura suenter Clemens
Pally (1969 fin 1984), Chasper Stupan
(1984 fin 2001 ) , Bernard Cathomas
(2001 fin 2009) e Mariano Tschuor
(2009 fin 2014) .
2021 : Il prim da schaner suonda Nico-
las Pernet Ladina Heimgartner sco di-
rectur da Radiotelevisiun Svizra Ru-
mantscha.

La pagina d’internet da Radiotele-

visiun Rumantscha porscha la pus-

saivladad da guardar online in grond

dumber d’emissiuns actualas e pli

veglias.

«Cuntrasts» da la Televisiun Rumantscha
Las emissiuns accessiblas en la Biblioteca chantunala sin DVD (2007–2015)

La preschentaziun:
«Cuntrasts» da la Televisiun Ru-
mantscha: Films emess ils onns
2007–2015, accessibels en la Biblio-
teca chantunala en format DVD.

Cumparsa da l’emissiun «Il Balcun Tort». FOTO: PD




